
KURTE 

LI GUNDÊN EMBAR Û EYINTIRTA TÊRKAN  

LÎSTIKÊN ZAROKAN 

  

 Mîna her zarokên miletên din, zarokên kurdan jî li gor temenê xwe wextê xwe bi 

lîstikan derbas dikin. Mekanên van lîstikan li gor demsalê û minasebeta rojê kuçe, zevî, 

meydanên gund an odeya malekî ne. Zarok, van lîstikan ji hevtemenên xwe an ji mezinan hîn 

dibin. Her lîstik xwedîyê qaîdeyekê ye. Qaîdeyên wan ne nivîsandî ne, lê berî ku bên lîstin ew 

ji alîyê zarokan va tên zanîn. Lewra zarok bi seyr û temaşeyê wan hîn dibin. Navên wan li gor 

herêman biguherin jî naveroka wan kêmzede eynî ye an di navbera wan da ferqên piçûk hene. 

Li du gundên herêma Têrkana Amedê jî çend lîstikên wiha hene. Zarokên ji gundên Embar û 

Eyintirtê di wextên xwe yên vala da lîstikên mîna qîtik (maka daran), sê niçik, gog, lehpê, 

birr, mamê hûz, şerê devê, kab, xar, sêgav, çit, şeytanok, neh kevir, kevirê quwetê, kevirê 

şûşkirî, pêncok dilîzin. Danasîna van lîstikan ka bi çend kesan tên lîstin, serkêşên lîstikan 

çawa tayîn dibin, amraz û alavên wan çi ne, ceza û mikafat li gor kîjan pîvanan rû didin, ji 

xeynî kuçe û meydanan li ku tên lîstin, demsal û dema taybet mekanên wan diguherînin hwd. 

dê armanca sereke ya vê xebatê be. 

 Peyvên Sereke: Lîstikên Zarokan, Herêma Têrkan, Embar, Eyintirt, Mak, Serkêşên 

Lîstikê. 

ÖZET 

TÊRKAN YÖRESİNİN AMBAR VE KAYA KÖYLERİNDE  

ÇOCUK OYUNLARI 

 

 Diğer milletlerin çocukları gibi Kürt çocukları da yaşlarının özelliklerine göre boş 

vakitlerini çocuk oyunlarıyla geçirirler. Bu oyunların mekanları mevsimin ve günün şartlarına 

göre sokak, tarla, köy meydanları veya bir evin odası olabilir. Çocuklar bu oyunları kendi 

yaşıtlarından veya büyüklerden öğrenirler. Bu oyunların kuralları yazılı değildir, ancak oyuna 

katılan her çocuk tarafından bilinir, çünkü bu oyunların kuralları gözlem ve temaşa yoluyla 

öğrenilmiştir. Oyun adları yöreden yöreye değişiklikler gösterse de içeriklerinin az çok aynı 

olduğu veya çok az farklara sahip oldukları görülür. İşte Amed'in Têrkan yöresindeki 

köylerde de bu türden çocuk oyunları var. Embar (Ambar) ve Kaya (Eyintirt) köylerinin 

çocukları boş vakitlerini qîtik (maka daran), sê niçik, gog, lehpê, birr, mamê hûz, şerê devê, 

kab, xar, sêgav, çit, şeytanok, neh kevir, kevirê quwetê, kevirê şûşkirî, pêncok gibi oyunları 

oynayarak geçiririler. Bu oyunların kaç kişiyle oynandıkları, oyun liderlerinin nasıl 

seçildikleri, oyun araç-gereçlerinin ne olduğu, ceza ve ödülün neye göre işlediği, sokak ve 

meydanlar dışında ve yılın hangi mevsimlerinde oynakdıklarını tanıtmak gibi ayrıntılar da bu 

çalışmanın birinci amacı olacaktır. 

 Anahtar Sözcükler: Çocuk Oyunları, Têrkan Yöresi, Embar, Eyintirt, Ebe, Oyun 

Liderleri. 

PÊŞGOTIN  

           Di roja me da xebatên ser berhevkirin û qeydkirina adetên gelêrî gelek muhîm in. Ji 

ber ku ew li ber tempoya lezgîn a roja me, di nav metirsîya windabûn û jibîrbûnê da ne. 

Lewma her xebata wiha, ger îmkana qadê jî wergirtibe, gelek muhîm e. Bêtalihîya me ew bû 

ku di kêlîya xebata qadê da pandemîya melûm a kovîdê rû da û sînorên me yên ger û lêgerînê 

kêm bûn, heta car bi car ji holê rabûn. Ev bû sebeb ku em jî xebata xwe teng bikin. Bi vî 

awayî em ji "Li Herêma Têrkan a Amedê Lîstikên Zarokan" em hatin ser "Li Gundên Embar 

û Eyintirta Têrkan Lîstikên Zarokan". Ji ber ku di çend demên guncav da me fersend dît ku 

carina rûbirû carina jî bi rîya telefonê em xwe bigihînin insanan ku ew bibin çavkanî ji bo 

xebatek folklorîk.  

 Elbet di her xebatan da alîkarîya gelek kesan çêdibe. Lê di xebatên qadî da alîkarîya 

herî girîng, ya çavkanîyan e. Me ev yek di pêvajoya pandemîyê da bêtir tecrûbe kir. Lewma ji 

serî da ji gundê Embarê birêz Hacî Abdullah Çîçek, ji gundê Eyintirtê lawxwalê min Mehmet 

Çaçan, xanima wî Kewser Çaçan û xwişka Mehmet Çaçan Qedrîye Çaçan ra pir spas dikim. 

Bi xêra wan hem ev xebat temam bû û hem jî ez ji vê çanda kevin û kûr hayedar bûm. 

 Ji bo agahîyên hûrgilî yên derbarê gundê Embarê da jî spasîya birêz Dîyadîn Akdemir 

dikim.   

 Dema ev xebat ji berhevkirinê derbasî nivîsandinê bû, ji alîyê rêziman û rastnivîsê da û 

di têbînîyên ji bo lîstikên zarokan ên devera Şêrwana Sêrtê alîkarîya hevjînê min Remezan 

Alan çêbû, ji bo wî jî gelek spas.  

 Herî dawî jî spasîya şêwirmendê xwe mamoste Mustafa Aslan dikim ku min ji çavkanî 

û xebatên vê sahayê hayedar kir û bi awayekî hûr û kûr ev xebat xwend û rêberî kir. 

DESTPÊK 

         Lîstikên zarokan beşek folklorê ne. Zarok, dema xwe ya zarokatîyê bi lîstikan derbas 

dikin. Bi van lîstikan hem ji alîyê bedenî ve û hem jî ji alîyê hişmendî ve dikemilin. Bi 

gotinek din ev lîstik wan amadeyî jîyanê dikin. Xebatên ku ser vê mijarê hatine kirin, gelek 

caran van alîyên lîstikên wiha destnîşan dikin.  

 Ji alîyekî din va ev lîstik îro ber bi windabûnê va diçin. Lewra ew bi piranî beşek 

folklorê ne, yanî parçeyekî jîyana li gundan in. Zarok, bi piranî van lîstikan li kuçe û 

meydanên gundan hîn dibin an dibûn. Warê wê çandê hêj jî gund in an em dikarin bibêjin 

zemanekî gund bûn. Di roja me da ev lîstik mixabin ber bi windabûnê va diçin. Sebebên vê 

yekê curbecur in. Valabûna gundan, koçberbûna ber bi bajarên mezin va, li gundan belavbûna 

televîzyon, telefonên mobîl û jîyanek teknolojîk, ji bo zarokan guherîna awayên lîstikan, 

guherîna amrazên lîstikan û belavbûna lîstikên înternetî belkî ji van sebeban çend heb bin. 

            Armanc 

 Di rewşek wiha da armanca xebata mirov jî bivênevê diguhere. Berî dest bi vê xebatê 

bikim, armanca min danasîna çend lîstikên herêma Têrkana Amedê bû. Lêbelê niha lê dinêrim 

ku ji xeynî vê armancê, armancek din jî lê zêde bûye. Dixwazim qeydên van lîstikan bi rîya 

"nivîs"ê ji bîrbûnê xelas bibe. Ji ber ku ev lîstik jî parçeyekî hafizeya me ya zaroktîyê û 

mîrasa civaka me ne. Di zemanekî wiha da berhevkirin û qeydkirina wan gelek girîng e. 

Mixabin weka berê zarok li kuçe û kolanan nalîzin, bi van lîstikan sosyal nabin, bi coşa lîstikê 

deşarj nabin... Bi van armancan min xebatek wiha minasîb dît.  

 Rêbaza Xebatê 

 Bêguman di xebatên folklorîk da ji bo berhevkirinê bi piranî du rêbaz hene. Ya pêşîn 

sahaya nivîskî ye. Ka kî berîya we di vî warî da çi kirîye. Ev yek teng û sînorkîrî ye. Rêbaza 

duyem jî xebata sahayê ye. Ev warekî berfireh e û gelek girîng e. Ji ber ku xebat li gor sahayê 

rengê xwe digre. Dema min ev mijar hilbijart, di sahaya kurdî da ez rastî sê lêkolînan hatim. 

Her sê jî li Zanîngeha Mardîn Artukluyê, li beşa Ziman û Çanda Kurdî ya li Enstitûya 

Zimanên Zindî ji bo lîsansa bilind a kurmancî hatibûn amadekirin. Ya pêşî xebata Abdulselam 

Ay bû û li ser lîstikên zarokan a herêma Mêrdînê bû. Ya duyem xebata Agît Başak bû ku li ser 

lîstikên gelêrî yên herêma Silopîyayê da bû. Ya sêsîyan jî xebata Rûşen Demir bû û li ser 

lîstikên zarokan a herêma Cizîra Botan bû. Min di van her sê xebatên kurdî da ferq kir ku 

hinek lîstik hevbeş, hinek jî cihê bûn. Carina navên wan diguherî û carina jî di nav lîstikê da 

tenê nûansek diguherî. Lîstikên du gundên herêma Têrkan jî li ser vê şopê ne. Bi qasî ku min 

dît, heta niha ser vê herêmê xebatek wiha nehatibû amadekirin. 

 Wekî din li nav tirkan li ser vî warî gelek xebat û lêkolîn hebûn. Hinek jê tezên lîsans, 

mastir û doktorayê bûn. Gelek teblîx jî aîdî sempozyûmên ser lîstikên zarokan bûn. Ev yek jî 

hewesek din çêkir ku ez li ser vê mijarê bixebitim. Ji ber ku her xebata ser lîstikên zarokên 

kurdan, dê ji bo vî warê berfireh valahîyekê dagire.  

 Ji bo xebata sahayê, li gor îmkanan encax du gund û ji van gundan jî çar kes bûn 

çavkanî. Ji ber ku pandemîya kovîd-19ê rê û mical neda ku em bigerin û bi hêsanî însanan ra 

danûsitandinê bikin. Dîsa jî hinek fersendên çêbûn ku em çend çavkanî peyda bikin û 

"hevdîtîna rûbirû" bikin rêbaza berhevoka xwe. Qise û gotinên van kesên ji gundên Embar û 

Eyintirtê, naveroka lîstikên zarokan anîn meydanê. 

 Sînorên Xebatê û Pirsgirêk 

 Di destpêkê da min dixwest ku xebata min ser hemû listikên herêma Têrkanê be. 

Lêbelê şertên heyî destûr nedida ku li herêmek nêzikî 155 gund û mezrayan bigerin. Lewma 

xebat bi du gundên vê herêmê ve sînorkirî ma. Teselîya min ew e ku her çar çavkanîyên min jî 

digotin, di nav zarokên vê herêmê da kêmzêde ev lîstik hene. Bi gotinek din lîstikên gundên 

Embar û Eyintirtê, temsîla gundên vê herêmê jî bûn. Jixwe weka me gotî, lîstikên zarokên 

kurdan û heta yên miletên din, pir dişibin hev. Lewma ji bo naverok û fonksîyona lîstikan 

gava me serî xebatên vî warî dan, zêde cudabûnên mezin derneketin pêşîya me. Hin agahîyên 

derbarê fonksîyonên wan xebatan, ji bo ya me jî bû paşxaneyek teorîk. 

 Di xebatek wiha da pirsgirêk bêtir peydakirina çavkanîyên kesî ne. Ji ber ku ji bo 

bersivandina pirsên weka kî serwextê lîstikên zarokan e, di dema xwe ya zaroktîyê da kî wan 

lîstîye, kî wan baş dinase hwd. tesbîta çavkanîyan gelek girîng e. Me jî li gor lêkolîna mehekê 

çar kesan tesbît kirin û bi wan ra peywendî danî. Hinek jê kesên nas bûn, ji malbatê bûn, 

îqnakirina wan hêsan bû. Lêbelê ji bo kesên nenas, heval û dost ketin navê heta ku me bi wan 

ra têkilî danî, bawerîya wan bi me hat, ji bo xebatê me dengê wan qeyd kir, fotografê wan 

kişand û karê arşîvî bir serî.   

 Beşên Xebatê 

 Xebat ji du beşan pêk hat. Me di beşa yekem da cî da erkên lîstikên zarokan û alîyê 

wan ê folklorîk. Bi vê beşê me hem çarçoveyek teorîk çêkir û hem jî me kereste û mekanê van 

lîstikan da naskirinê. Beşa me ya berfireh beşa duyem e. Di vê beşê da me bi awayekî hûr cih 

da danasîna herêma Têrkan û lîstikên gundên Embar û Eyintirtê. Di vê beşê da danasîna 24 

lîstikan cih girt. 

BEŞA YEKEM: FOLKLOR Û ERKÊN LÎSTIKÊN ZAROKAN  

  

 Lîstikên zarokan parçeyekî çanda gelêrî ne. Ew di nav sal û zemanên dûvdirêj da 

çêbûne û şiklê xwe girtine. Di gava mezinbûnê da hinek alîyên psîko-motor, hunerên bedenî û 

hişmendî yên di nav van lîstikan da dikemilin an bingehek werdigirin. Ji xeyrî vêya tovê 

kategorîyên weka reqabet, têkoşîn, ezim, alîkarî, piştgirî, qîmeta xebata kolektîf, keşifkirina 

hunerên şexsî belkî cara pêşîn bi rîya van lîstikan şîn dibe. Lewma lazim e mirov hinek jî 

behsa têkilîya vî warî folklorîk û erkên van lîstikan bike, di cî da ye.  

 1. Têkilîya Folklorê û Lîstikên Zarokan 

  

 Weka ku hinek xebat jî destnîşan kirine, bi navê folklora zarokan1 beşek folklorê heye. 

Ji xeyrî lîstikên ser navê wan, ku ew bûne mijara xebata me jî, di mezinkirina maweya 

zarokan da ew lorîn, mamik, xebroşk, zûgotinokên ku ji bo wan tên gotin, sînorên warekî ji bo 

wan çêdikin. Divê mirov ji bîr neke ku di xebatên pêşîn ên derbarê folklorê da2 zarok di 

merkeza da bûn an berhevkirina berhemên ji bo wan, di nav wan xebatên pêşîn da bû.     

 Eve lîstikên zarokan jî beşek vê folklorê ye. Ev lîstik di nav sal û zemanên qedîm da 

çêbûne û bi rîya çandê jî derbasî nifşên nû bûne. Parastina wan, weka gelek keresteyên 

folklorîk, bi transfera çandê çêbûye. Yanî piçûk di kêlîya temaşekirinê da ew ji nifşekî ji xwe 

mezintir hîn bûne û gava hatine wextê lîstikê jî ew teqlîd kirine. 

 Ev lîstik li gor emr, rewşa hewa û demsalê, li gor girîngî û ehemmîyeta roja tê da reng 

girtine. Weka hemû lîstikên zarokan jî meqseda çêbûna wan, xweşderbaskirina wextê vala ye. 

Lîstik, "zewq"ek didin zarokan. Insan bi qasî ku "homo sapiens", "homo faber" e, weka ku 

Johan Huizinga jî dibêje parîyek jî "homo ludens" e, yanê "insanê lîstikvan" e.3 Alîyê kêf û 

zewqê, ruhê lîstikê ye; zarok û heywan dilîzin ji ber ku ji vê yekê zewq digrin û azadîya wan 

tam jî di vê kêlîyê da cereyan dike.4  Tê da azadî heye, ji ber ku tunebûya tu zarok bi 

                                                           
1 Bnr. Agît Başak, Analîzek Fonksîyonel Derbarê Lîstikên Gelêrî yên Herêma Sîlopîyayê de, Zanîngeha Mardîn 

Artukluyê, Teza Mastirê ya çapnebûyî, r. 8; Hande Demir, "Erzurum Çocuk Folkloru ve Edebiyatı", Ege Sosyal 

Bilimler Dergisi, 2/2 Ekim 2019, r.124; Mevlüt Özhan, Çocuk Oyunlarımız, Kültür Bakanlığı Yayınları, 1990; 

Oğuz, M. Öcal&Ersoy, Petek Türkiye'de 2004 Yılında Yaşayan Geleneksel Çocuk Oyunları, Gazi Üniversitesi 

THBMER Yayını, Ankara, 2007.    
2 Bi piranîya xebatên Wilhelm Grimm û Jacob Grimm û Hans Christian Andersen ser çîrok û xebroşkên zarokan 

bûn.  
3  Bnr. Johan Huizinga, Homo Ludens: Oyunun Toplumsal İşlevi Üzerine  Bir Deneme, wer. Mehmet Ali 
Kılıçbay, Ayrıntı, 2006. 
4 J. Huizinga, heman berhem, r. 19, 25. 

rizamendîya xwe (gönüllülük esası) tevî listikê nedibû. 5  KÊf û zewq dibe xelata vê 

rizamendîyê. Lewma zarok bi zewqa lîstikê dikarin bi saetan, bi demên dûvdirêj di nav kuçe, 

kolan û meydanên gundan da an li kuncekî malê bimînin û ji vê yekê jî gazindan nekin.    

 Dîsa weka ku Huizinga dibêje xweza lîstikê bi heyecan, coş, zewq û pêkenîyê 

(matraklık) ra dide me.6 Vîya jî bi rîya pêşbazî û reqabetê muşexxes dike. Daxwaza pêşbazî û 

reqabetê li nav zarokan zêdetir e. Zarok bi hevtemenên xwe ra di nav reqabetekê da ne. Her 

wext amada ne ku bi yekeyek an bi awayekî komî xwe biceribînin. Di vê ceribandinê da bi 

fen û marîfetên xwe dixwazin bi ser kevin, di kêlîya zorbirinê da henek û yarîyên xwe bi 

reqîbên xwe bikin. Lewma di nav kurdan da (nexasim di nav kurdên Badînanê da) nêzîkî 

mehneya Huizinga du têgeh hene ji bo vê mijarê: Kurd ji van lîstikan ra "yarî", lîstikvanan ra 

jî "yarîzan" dibêjin. Di qezenckirin û biserketina lîstikan da alîyekî ku mirov yarîyê xwe bi 

reqîbê xwe bike jî heye.  

 Ji alîyekî din ve bingehek zexim û gerdûnî ya lîstikên zarokan hene. Ji ber ku heta jê 

hinek prototîpa lîstikên olîmpîyatan û musabeqeyên sporê yên roja me ne. Weka ku dê di beşa 

duyem da jî dê aşkere bibe, hin lîstikên zarokan, bi qaîde ve şiklekî kevin ê pêşbazîyên 

olîmpîyatanan an yên hin cureyên sporê ne. Bo mînak gog, kevirê quwetê, sêgav, çitê, 

berkanîk ji wan lîstikan çend heb in. Gava mirov li wan dinêre ji qaîde û ruhên weka beyzbol, 

gulle, çitkirina sê gavî, çitkirina dirêj, avêtina çakûc ne dûr in.  

 Di ber van taybetîyan da, xalek jî zarûrî ye ku mirov çend gotin jî ser erk û 

fonksîyonên van lîstikan bibêje. 

  1.1. Erkên Lîstikan û Faydeyên Wan 

  

 Me niha got ku zewq, taybetîya sereke ya van lîstikan e. Bi xêra zewqê, zarok wextê 

xwe xweş derbas dike, xwe azad hîs dike. Mirov dikare bibêje ku hînbûna hin îdeal û çêbûna 

hin adetan (alışkanlık) jî li dor vê zewqê çêdibe. Bi gotinek din, hest û fikrên weka reqabet, 

hêrsa qezenckirinê, jixwebawerî, çêbûna beden û muhakemeyek çalak, sosyalbûn, hevkarî, 

piştgirî, lezgînî, wergirtina biryarê di kêlîyên hesas da, hasilî gelek qabîlîyetên psîko-motor, li 

dora vê zewqê, weka erkên duyemîn rû didin. Jixwe ev yek bûye sebeb ku gelek lêkoler û 

pedagog li ser vî alîyê lîstikên zarokan fikra xwe beyan bikin. Di serî da jî xebata Johan 

Huizinga li ser erkê lîstikan gelek agahî pêşkêşî me dike. Li gor wî insan gava dilîze, wê pêjna 

                                                           
5 Huizinga, hb. r. 24. 
6 Huizinga, r. 19 

fitratî ya "teqlîdkirin"ê dubare dike, enerjîya xwe ya fîzîkî ya zêde vala dike û nerm dibe; 

ihtîyaca pêşbazîxwazîyê tatmîn dike, armanca xwe ya hukimkirina derdixe meydanê...7 Lê 

digel van lîstik fikrek pozîtîf a weka "rêkûpêkî"yê (düzen) ji dihewîne. Listîk rêkûpêkî ye an 

li miqabilê kaosê rêkûpêkîyê çêdike, ew li hemberî  qusûrên dinyayê û tevlîhevîya jîyanê, bi 

sînorkirî jî be mukemmelîyetek derdixe meydanê. Lewma her lîstik xwedîyê qaîdeyan e û 

hurmeta ji bo qaîdeyên wê zarûretek e, kengê ew qaîde binpê dibin, lîstik betal dibe an 

arizeyek dikevê; em lewma wan kesên ku qaîdeyan binpê dikin derdixin derveyê lîstikê, ew 

weka cixiz (mızıkçı) tên binavkirin.8 Xerakirina lîstikê, têknirina rêkûpêkîyê ye û ev yek li 

alîyê Xerzan jî bi peyvek weka "çilîqî" tê temsîlkirin. Li wê derê ji tevgera kesên lîstikxeraker 

ra (oyunbozan), "çiliqîyan neke" (oyunu bozma) neke, ger bikî tu ji lîstikê têyî avêtin, tê 

gotin.  

 Ji xeyrî Huizinga kesên weka L.S. Vygotsky, J. Piaget, G. Bateson, E. Erikson jî 

derbarê lîstikên zarokan da fikrên xwe gotine û destnîşan kirine ka bi rîya lîstikan zarok 

dinyayê çawa şîrove dikin, li ser kamilbûna wan û perwerdeya wan tesîrek çawa ya wan heye 

û van salên dawîn warê psîkolojîya kamilbûnê (gelişim psikolojisi) ji van lîstikan çawa 

îstifade dike.9 Dîsa di krîterên herêmî da erkên qenc ên hinekan, ka çawa di modelên hînbûnê 

da (weka modela kinestetîk) tên nirxandin û çavdêrîkirin, gotar hene.10 heta li gor bawerîya 

hinekan, derman û tedawîya hin nexweşîyên zaroktîyê, di lîstikan da veşartî ye.11 Lêbelê ne 

hewce ye mesele ewqas dirêj bibe. Jixwe armanca me ew e ku em çend erkên berbiçav ên 

lîstikên zarokan bînin ziman. 

  Dîsa jî cihê gotinê ye ku em bibêjin bi pêşketin û belavbûna îmkanên teknolojîk ra, ev 

aktîvîteya ku zemanekî li sikak û meydanên gund û navçeyan pêk dihat, îro kêm bûye. 

Lîstikên ku pala xwe didin, destlêdanê (dokunma), gotin û hereketê ji nav zarokan rabûn an 

radibin. Piçek jî fikar di vê kêlîyê da zêde dibin. Ji ber ku lîstikên elektronîk ên vê demê weka 

yên folklorîk ên ku destlêdan, gotin û hereketê bi hev ra îcra dikin, dewlemend nînin û merîfet 

û hunerên fizikî, deşarjeka bedenî çênakin. Lîstik weka dinyayek xeyalî ya dinayaya rastîn e. 

Tê da her cure fiêl, adet, dubendî hene û ew jîyan û civakê temsîl dikin. Zarok hinek jî bi rîya 

van lîstikan civaka xwe nas dike û tê da dikemile. Mehrûmbûna zarokan ji dinyayek wiha, bi 

                                                           
7 Huizinga, r.17, 19.  
8 Huizinga, r. 28, 29. 
9 Bnr. Artin Göncü, "Toplumsal ve Kültürel Bağların Çocuk Oyunlarındaki Yeri", dnd. Dünyada ve Türkiye'de 

Değişen Çocukluk, (amd.) Prof. Dr. Bekir Onur, Ankara Üniversitesi Yay. 2001, r. 37. 
10 Bnr. Songül Çakmak, "Çocuk Folkloru Bağlamında Van Yöresi Çocuk Oyunlarının Kinestetik Öğrenme 

Modeli Kapsamında Değerlendirilmesi" Motif Akademi Halkbilimi Dergisi, cilt 12, Sayı 27, 2019, rr. 637-657. 
11  Bnr. Haluk Yavuzer, "Doğal Harika Bir Tedavi: Oyun", dnd. Evde ve Okulda Mutlu Çocuk Yetiştirme 

Temelleri, ç. 4, Çocuk ve Aile Kitapları, 2003.  

gotina herî masûm, kêmasîyek e. Ji ber ku lîstik, tendawirên ciwan amadeyî jîyana pêşerojê 

dike, wan ji bo karûbarên ciddî û zehmet dikemilîne. Çawa ku Metin And jî dibêje di kakilê 

lîstikê da dozînek fitrî (doğuştan gelen itki) heye ku dixwaze bikemile, bi ser keve, bi 

daxwaza pêşbazîyê enerjîya xwe ya temirî vejîne, zindî bike û wê têxe qalibê tevgerekê.12 

 Em wisa texmîn dikin di pêşerojê da dê pedagog, psîkolog, sosyolog û perwerdekar 

zêdetir ser erkên lîstikên zarokan bisekinin û wan alîyên wan ên ku ji bo ruh û bedena 

ciwanan qenc zêdetir derxin pêş. Belkî lîstikên teknolojîk ên dema me ya ku zarokan zêdetir 

hefsîyê mal û avahîyan dikin, wan ji perq, baxçe, meydan û derveyê mehrûm dikin, van warên 

navborî, zêdetir bixin nav lêkolînan. 

 1.2. Kereste, Dem û Mekanên Lîstikan 

 Di lîstikên zarokan ên folklorîk da keresteyên ku her daîm tên peydakirin, li ber destan 

e. Weka kevirên gilover, kevirên pehn, qîtik, qamçî/qayîş, çov, kindir, ben, xar, kitan, fistan, 

tenî hwd. Ji bo hinek lîstikan jî kereste û alavên taybet hene. Ew divê bi kedekê bên çêkirin. 

Weka di lîstika gogê da çermek û ji bo dagirtina hundirê wê girîş, çovê ku gog pê tê lîstin 

dişibe sopeya beyzbolê lazim e. Dîsa di berkanîkê da çapûtek taybetî û kindirên ku pê ve tên 

dirûtin, divê bê hazirkirin. Ev tev di wextekî zû da û bêmalîyet bi dest diketin. Ji xeyrî xarên 

camîn, pere bi tu alavî nayê xerckirin, jixwe xar jî pêlistokek erzan e. Ev yek jî nîşan dide ku 

lîstikên zarokan ên folklorîk, bi keresteyên ku di heman demê da parçeyek jîyana îroyîn in û 

tabiî ne, ekolojîk û organîk in tên lîstinê. Gava buhayê pêlistokên lîstikên vê demê tên bîra 

mirov jî ji alîyê aborî ve qîmeta van lîstikan bêtir derdikeve pêş.  

            Ji alîyê wext ve, em dikarin bibêjin ku ev lîstikên ha her dema salê nayên lîstinê. Ya 

rast di hinek demsal û deman da kêm an zêde dibin. Weka mînak, zivistan sebebek e ji bo 

kêmbûna lîstikên derve û ji bo zêdebûna lîstikên hundirê malê an mekanên girtî. Dîsa hinek jê 

seba ku xwedîyê rîtuelên kevin in û rastî maweyekê tên (weka lîstika "kose" ku di şeva ser 

salê da tê lîstin), wextê wan sabît e. Dîsa dawet, faktorekî sereke ne ku dema lîstikê tayîn 

dikin. Lê mirov dikare bêje piranîya van lîstikan nava rojê wextekî vala yên zarokan/xortan da 

tên lîstinê. Ev wext jî rastî hin demên standard tên: Weka wextê betlaneyê an gava ku zarok 

ne li dibistanê ne, ango bi dê û bavê xwe ra ne di nav kar da ne.  

            Li gor taybetîya lîstikê jî mekan carina meydana gund, zevîyek vala, ber sîya malan an 

jî ya darekî, baxçê dibistana gund yan jî kuncekî malê ye. Dema zarok diçin ber berxa an jî 

zarokên qîzîn diçin pincarçinînê mekan dibe çol. Digel van em dikarin bibêjin di lîstikên zêde 

aksîyoner da (birr, gog, qamçî, mamê hûz, berkanîk, qîtik hwd.) zarokên lawîn li pêş in û 

                                                           
12 Metin And, Oyun ve Bügü, İş Bankası Kültür Yayınları, İstanbul, 2012, r. 27. 



8 
 

mekan jî derve ye. Yên ku nêzî malê an jî di kuncekî malê da tên lîstin jî  (xêzik, pêncok, benê 

dest hwd.) tevgera keçan li pêş e. Di lîstikên hevpar da, yanî di yên ku keç û law bi hev ra 

dilîzin da (veşartok, pêncok, benê dest, hêkla mêkla hwd.) mekan bêtir cihekî li ber çavan e li 

gor musamehaya dê û bavan; yanî wê demê mekan sikaka mehellê, sîya xanî an baxçeyê 

dibistanê ye. 

 Xulese, lîstikên zarokan bi kereste, dem û mekanên xwe ve, xwedîyê sosyolojîyekê ne, 

wan li gor şert û mercn heyî û adetên civakî şiklek girtine. 

BEŞA DUYEM: LÎSTIKÊN DU GUNDÊN TÊRKAN A AMEDÊ 

 Herêma Têrkan, dikeva bakurê rojhilatê Amedê, Rêya Amed û Farqînê, çemê Dîcleyê, 

rêya Pîran û Hêne, çemê Embarê dora wê dipêçin. Bi awayekî qebe ev herêm dikeve navbera 

qezayên Pîran, Hêne, Egîl û Karazê.  

 Herêma Têrkan ji 3 belde, 53 muxtarî û 155 mezrayan pêk tê. Niştecîyên wî kurmanc 

û zaza ne. Li gor nifûsa sala 2008an, li gundan û li merkeza bajaran nêzîkî 204.000 têrkî 

dijîn.13 Nalwer, Cunya, Gulan, Şêxselamet, Cerdîya, Hacîdel, Gundêqalê, Akorena Mezin, 

Akorena Piçûk, Cundya, Hacîya, Kirkira, Butalbya, Alya, Tirvank, Tepe, Daratû, Paşya, 

Kupîya, Elîmircê, Sûtaxa, Çolaxa, Îbika, Merdika, Malaşêx, Topala, Încîya, Sersîya, Mamîya, 

Milla, Ewkeran, Xalîta, Malaşêro, Hewdîya, Hesya, Beybûnî, Şehnya, Kosa, Goma, Tila, 

Kerika, Mezelêgura, Silêmana, Mermerî, Cewzî, Sarîcek, Kortenit, Dimnî, Hesenya, Şahaban, 

Şarika, Malêkonyî, Hewşîya, Romya, Rûtan, Terzîya, Tilelek, Çema, Eyintirt, Embar ji van 

155 gund û mezrayan çend hebek in.  

 Ji van gundan Eyintirt, dikeve bakurê Amedê û başûrê Egîlê. Gund ji Amedê 34 km, ji 

Egîlê jî 36 km dûr e. Tê da nêzîkî 260 mal hene. Nifûs jî li dora 2500an e. Ev gund heta 

1984an li ser Dîyarbekrê bû, ji wê şûn da bi qezaya Egilê ve hat girêdan. Şênîyên gund bi 

cotkarî û xwedîkirina ajalan debara xwe dikin. Li dora gund baxçe û rez hene. Li alîyê çemê 

Dîcleyê sebze û dexil tê çandinê. Di salên 1964an da şîrketa Shellê li dora Eyintirt, Kurkan û 

Şahabanê bîrên petrolê jî vekirine. Lê xêra petrolê zêde negihîştîye gundîyan. Lewma xortên 

vî gund bi salan ji bo debarê berê xwe dane bajaran. Van salên dawîn xortên gund ji bo xebatê 

bêtir diçin bajarên Anedolê û nexasim jî Stenbol û Îzmîrê. Yên ku dixwînin û paşê dibin 

xwedîyê pîşeyekê, ji gund dûr dikevin an li bajaran bi cî dibin û carek din venagerin gund. 

 Li Dîyarbekrê du Embar hene: Embara qezaya Bismîlê û ya Karazê. Gund dikeve 

bakurê rojhilatê Amedê û başûrê rojavayê Karazê. Ji merkeza Amedê 60 km û ji ya Kocakoyê 

10 km dûr e. Ew, di nav mintiqeya Têrkanê da dikeve alîyê Sipranê. Gund navê xwe ji çemê 

Embarê girtîye. Di eslê xwe da ew, milkê şexsî yê begekî (Fexrî Beg) ye. Wextên berê ev cih 

guhera koçerên alîyê Bîngol û Qarlîovayê bûye, koçer erdên vê derê ji bo çêreya pezên xwe 

deman dikir. Piştra ji sala 1966an şûn da gundîyên Sipranê hatine li vî cihê cîwar bûne û 

gundê Embara îroyîn çêbûye. Gundî debara xwe bi cotkarî û ajalxwedîkirinê dikin. Karê 

                                                           
13 Me ev agahî ji vîdyoyek YouTubê wergirt ku navê wê "Diyarbakır Terkan Yöresi Tanıtım" bû. Vîdyo 20ê 
Kanûna Paşîn a 2016an hatîye barkirin. Bnr. www.terkanlilerdernegi.com 

înşaat û feyansê da jî embarî pir in. Li gund xebatên arkeolojîk jî berdewam in, ji ber ku 

Embar di nav warê sît da ye û hinek embarî jî li ber destê arkeologan dixebitin. Di Embarê da 

nêzîkî 60 mal hene û li gor sala 2019an nifûsa wê ji 600 kesan (302 mêr û 298 jin) pêk tê. 

 2. Lîstikên Zarokan ên Gundên Eyintirt û Embarê 

 2.1. Qîtik 

 Lîstik him ji alîyê zarokên lawîn him jî ji alîyê zarokên qîzîn ve tê lîstin. Li meydanek 

fireh, herî kêm bi du kesan, herî zêde jî bi çar, carna şeş kesan jî tê lîstin. Lîstikvan dibin du 

kom. Alavên wê yên sereke çovekî bi dora mîtroyek dirêj û çoyekî bi dora 15-20 santîmî kin 

e. Yê kin bi her du alîyan hatîye tûjkirin û jê ra dibêjin 'qîtik'.  

 Di orta meydanekê da du kevir, gor bihustek bi navber datînin erdê, nav herdu keviran 

da çalek gulover, bi qasî tilîyekî dikolin. Ço/qîtik didin ser van keviran. Serê lîstikê da ji 

lîstikvanan yek heta bîstan dijmêre. Bîst li kîjan lîstikvanî bikeve dibe maka wî û koma wî û 

nobedarîya Qîtikê dikin. Ew divê bi çoyên xwe li qîtikê bixin  û ji ser kevir bi dûr ve bavêjin. 

Hevalên koma dinê, ji hinda kevirên ku qîtik datînin ser, dûr dikevin. Gor sê, çar mîtro bi 

navber li pê hev rêz dibin. Hevalê nobedar e, bi darê dirêj hişka li qîtikê dixe û ji ser hevalên 

ên maka wan in da davêje. Hevalên maka wan nînin, yên di rêzê da sekînîne jî bi dora rêza 

xwe, xwe hildavêjin ku qîtikê bigirin ku ew bibin nobedarê qîtikê. Dema qîtikê nikaribin 

bigirin, qîtik li kê derê ketibe ji wê derê digirin û di "sê gav"an da divê bavêjin ser kevir. Ek 

karibin li keviran bixin yan jî bi qasî çoyê di destê nobedar da, nêzîk bibin bi ser dikevin û 

dora nobedarîyê dibe ya koma wan. Ew ê nobedar jî li ber keviran disekine ku dema qîtik bê, 

bi çoyên xwe lê bixe ku li nêzikî keviran nekeve. Ek li qîtikê bixe û qîtik dûr bixe ji kevir heta 

qîtikê bi çoyê xwe dipîve, çend buhustên ço pîva be, jê ra dibe pûan. Paşê qîtikê digire, dide 

ser ço û hildavêje. Çend cara hilavêtî be, ew jî jê ra dibe pûan. Nobedar dema bibetile 

hevalekî wî yê ji komê dikeve şûna wî.  

 2.2. Sê Niçik/Makê 

 Lîstikê him zarokên lawîn him jî ên qîzîn e. Cihê vê lîstikê meydanek fireh e. Bi çar 

zarokan û bi darekî sê çetel/niçik tê lîstin.  

 Darikê di erdê da gilç dikin. Lîstikvan çavên xwe girê didin. Di meydanê da digerin. 

Di dema gerê da li darik biqelibin ew ê ku lê diqelibe dibe maka wî û li ber darik, nobetê 

digire. Her sê yên dinê jî bi dore çoyê xwe davêjin ku li çoyê sê niçik bixin. Nobedar jî nahêle 

çoyên hevalên wî bê li ço bikevin û wan çoyan davêje xwedîyên wan. Ek ço li xwedîyê wî 

bikeve îdor dibe maka ew ê ku ço lê ketî. Lê ek ço yên davêjin li ço yê sê çetel bikeve û ço 

bikeve erdê, maka wî zarokî dewam dike. Lê ew ê maka wî ye nahêle ku çoyên hevalên wî bê 

li çoyê sê çetel bikeve. Lîstik bi vî awayî berdewam dike.  

 2.3. Gog 

 Piranî zarokên lawîn, carina jî mêr dilîzin. Ji bo vê lîstikê meydanek fireh baş e. Bi 

gogek ku bi destê lîstikvanan hatîye çêkirin û bi çoyekî sitûr ê dor mîtroyek dirêj û serê wî 

pehn tê lîstin. Gog ji post çêdibe. Hundurê postekî bi girîşan tê tijekirin, dora wê tê dirûtin û ji 

bo hişk nebe jî tê şil kirin. Vîya bîst lîstikvan dilîzin. Jê dehê wî xwe didin alîyek, deh hebên 

dinê jî xwe didin alîyê dinê û orte jî dibe sînor.  

 Ji lîstikvanan yek ji wî alî gogê bi destê xwe davêje, ê dinê bi çoyê xwe lê dixe, ek gog 

biçe li wî alîyê sînor bikeve erdê dibe maka hevalên wî alîyî, lê li vî alîyê sînor bikeve erdê 

dibe maka hevalên vî alîyê sînor. Lîstikvan dema li gogê dixin ek biçin orta meydanê ji wan 

diçe, dibe maka wan. Hevalê li gogê dixe, dema gogê davêje alîyê koma dinê, hevalê ku gogê 

ji hewayê bigire davêje hevalên dinê, hevalên dinê jî ji ber gogê direvin, xwe didin alî, li pişta 

kîjan hevalê koma dinê bixe, îdor koma wan diçin wî alîyê meydana lîstikê, hevalên alîyên 

dinê jî tên vî alîyê meydanê û dibe maka wan. 

         Dema em li şilk û qaîdeyên wê dinêrin em dibînin ku dişibe beyzbolê. Elbet guhertin 

ketine navê, lê balkêş e ku gog û beyzbol ji hev ewqas jî ne dûr in.  

 2.4. Lehpê 

 Ev lîstik hem jî alîyê lawan û jî ji alîyê qîzan ve tê lîstin. Cihê wê meydanek fireh e. Bi 

sê kevirên pehn ên nêzîkî 20 santîm -ku ji wan ra lehpê tê gotin- tê lîstin.  

 Lîstikvan van keviranan  li pê hev ser kêlekê  rêz dikin. Piştî hilbijartinê, ji lîstikvanan 

yek dibe mak û li ber keviran nobedarîyê dike. Yên dinê jî kevirê xwe bi dorê davêjinê, 

armanc ew e ku wan kevirên ser hev biqelibînin, rêza wan xera bikin. Mak jî gava xera bibin 

bi rastkirina wan û gava nebin jî bi nobedarîya wan mijûl e. Gava xera bibe, yên din mafê wan 

heye herin bilez kevirê xwe bigrin û birevin cihê xwe yê ewle. Nobedar jî bi rastkirina keviran 

ra berdide wan, wê gavê dixwaze ku destê xwe li pişta wan hevalan bixe. Ek destê wî li pişta 

kê bikeve, îdor dora makê dibe êwan û nobedarîyê ew dikin. 

 2.5. Kêl 

 Bêtir lîstika zarokên lawîn e. Ji bo nîşandayîna quweta dest û pazûyan e. Serê bistîyekî 

an cihekî fireh û ji herdu alîyan da ewle, tê lîstine. Zarok dibin du kom û piştî hilbijartina 

destpêkê, her kom ji bo xwe ji 20-30 gavan wêdetir li pey hev ji hev mîtroyek dûr sê kevirên 

pehn ên weka kêlan rêz dikin. Koma din jî eynî tiştê dike. Me got cihê lîstina lehpê divê ewle 

be, ji ber ku di kevir avêtinê da divê kes zerar nebîne.    

 Piştî rêzkirina keviran, koma ku mafê ewil ê keviravêtinê bi dest xistîye dest pê dike. 

Yê ku kevirê ewil diavêje serkêşê komê ye. Her lîstikvan bi carekê dikarin kevirê xwe 

biavêjin wan kêlên rêzkirî. Ger ji wan yekê qelibandin, mafekî wî yê din çêdibe, ew dibe 

xwedîyê du caran. Koma ewil gava dora xwe diqedîne, ek kevirê koma din hêj ser pîya bin, 

dor tê koma duyem. Ew jî bi wan qaîdeyan kevirên çenda xwe da li wan kêlan dibarînin. 

Kîjan koma pêşî kêlên koma din biqelibîne bi ser dikeve. Di her lîstikê da cî cî tê guhertin. 

Heta 3 an 5 qalan ev yek didome, kî pêşî 3 an 5 qalan berhev bike ew kom bi ser dikeve.14    

 2.6. Birr 

 Lîstika zarokên lawîn e, jê ra meydanek fireh şert e, ji ber ku birr, lîstika bazdanê ye. 

Du kes mîna serkêşên koman derdikevin pêş, piştî mamika hilbijartinê dest bi hilbijartina 

hevalên xwe dikin. Bi du taxima tê lîstin. Ji bo birrê çoyekî dor mîtroyek dirêj lazm e, ew di 

erdê da gilç dibkin navê vî çoyî jî birr e. Bi deh heban, jê pênç li alîyekî, pênç jî li alîyê dinê 

tê lîstin. i gor pirbûna zarokan  hêjmar diguhere. 

 Wan pênç hebên ku maka wan nin li dora çoyê birrê nobetê digirin ku kesên koma 

dinê neyên destê xwe lê nexin. Koma serbestîya bazdanê bi dest xistîye jî ji dûr ve disekinin 

ku firsendek bibînin werin destê xwe li ço bixin. Hevalên maka wan nin bera hevalên ji koma 

dinê didin ku terka xwe li wan bixin. Terk lêxistin, ew hereket e ku meriv destê xwe li pişta 

hevalên ji koma dinê û wî ji lîstikê derxe. Ev yek koza koma nobedarê  çoyê birrê ye. Yên din 

jî xwe di vir da dikin, di wir da dikin heta ku fersendek bibînin xwe bigihînin ço. gava fersend 

tunebe an koma makî baş ço biparêze, hingê lazim e bi revê wan ji komê bikin. Îcar ewên din 

çav lê digerînin ku xwe di nav lîstikvanekî an çend lîstikvanên nobedarê birê ra bikin û wî ji 

koma wî birr bikin. Gava xwe di nav kesek û birê dan û bi awayekî lezgîn bazdan, ji bo yên 

makî xetere dest pê dike. Ji ber ku lîstikvanên koma bazdanê gava pênç şeş gav ji wan derbas 

bikin, bibêjin "birr", an "min tu birr kirî". û destê yê makî negihîje wî, ew ji lîstikê derdikeve. 

                                                           
14 Ew lîstik li alîyê Şêrwanê demên biharê da tê lsîtinê, zarokan wisa bawer dikir ku bereketa baranê tîne, piştî 
lîstina kêlê bawer dikirin ku dê baran jî bibare. 

Bi wî awayî jî armanc ew e ku hejmara lîstikvanên makî kêm bibe. Bi vî awayî lîstik didome 

heta ku komek zora yê din bibe. Gava koma bazdine bi ser dikeve, avantaja wî ya revê dewam 

dike, gava yên maka wan e bi ser dikevin, îcar rola wan diguhere.15 

 2.7. Mamê Hûz 

 Ev lîstik ji alîyê zarokên mezin ve heta ji alîyê mêran ve tê lîstin. Bêtir di şevbihêrkan 

û dewetan da tê lîstinê. Lîstikvan du kes in û kereste jî balîvek û du qayîş in. 

 Lîstikvan berê çavên xwe girê didin. Her yek koşeyek balîvê digire. Di destê wan da 

qayîşek heye. Yek ji wan wiha bang dike yê din:  

 "Mamê Hûz hat te 

 Memed Qerecamûz" 

 Bi bihîstina vîya ra yê din xwe vedişêre. Di lîstikê da çav girtî ye, kesek tu derê 

nabîne. Carna lêxistina wan vala diçe, carna jî li hevalên wan dikeve. Ek li kîjan lîstikvanî 

bikeve, ew ji lîstikê derdikeve. Yekî dinê dikeve şêna wî û lîstik wisa dewam dike. Ev wisa 

dewam dike heta ku lîstikvan dev jê berdidin.  

 2.8. Şerê Devê 

 Ev lîstik jî di hundurê malê da ji alîyê lawan ve tê lîstine. Hejmara kesan dudu ne. Ji 

bo lîstinê tu alav lazim nînin.  

 Her du lîstikvan xwe li erdê dirêj dikin, her yek serê xwe dide alîyê dinê. Nigên xwe li 

hev ba didin û ji wan yek bi nigê xwe li ê dinê dizivirîne. Ê dinê jî li ber xwe dide ku yê din 

wî neqelibîne/nezivirîne. Weka du deveyan quweta xwe diceribînin. Ek yek karibe ê din 

biqelibîne, di vî şerî da bi ser dikeve û îdor ji bo ceribandina quweta xwe yekî din dikeve 

lîstikê an lîstikvan diguherin. Bi vî awayî di nava gedeyên lawîn da musabeqeya quwetê li dar 

dikeve.  

 2.9. Kabê 

           Lîstik bi xort û heta mêrên gund tê lîstinê. Piranî cihê wê baxçeyê mekteba gund e ku li 

wê derê zemîneke rast an betonek dûz heye. Lewra ji bo vê lîstikê komek hestîyên kabê û 

zemînek rast lazim e.   

                                                           
15 Li alîyê Şêrwanê jî ji vê lîstikê ra "birr" an "çirr" tê gotin. Ew di şûna ço da kevirekî pehn datînin orta 
meydanê, navê wî kevirê çirr e, gava lîstikvan lingê xwe dirêjî vî kevirî dikin, dibêjin "çirr", "min çirr kir". 



14 
 

 Lîstika Kabê li gundê Eyintirtê bi sê cureyan tê lîstin û li gor van cureyan jî sê navan 

digire: 

 2.9.1. Serapêj (Xêz)  

 Li ortê xêzek gulover tê kişandin. 5 mirov, her yek 5 kabên xwe li ser xêzê şak/tîk 

datînin ber hev. Dibe 25 kab. Ji lîstikvanan her yek deqê xwe digirin, ji xêzê 4-5 mîtro dûrî 

xêzê, li hêla xwe disekinin, wê derê hêla wan e, jê ra dibêjin "xîzan" an "qoz".  Ji lîstikvanan 

yek ji qoza xwe deqê xwe davêje ber bi kaban ve. Ek kabê wî lê keve, çend kab ji xêzê 

derkeve ew dibin ê wî. Ek ew nikaribe ji xêzê derxe dibe dora hevalê wî. Deq jî kabek e, lê  

kabê nêrî an yê gayan e. Yanê ji kabên dinê girtir e. 

 2.9.2. Çitçit 

 Her lîstikvan kabên xwe dudo dudo an sisê sisê datînin ber hev. Di navbera her rêzekê 

kaban da mîtroyek navber datînin. Her yek xara xwe digire destê xwe û davêjin kaban. Ewê 

ewil, pêşîn davêje ji ra dibijin "pêşik", ê paşîn davêje jî dibêjin "paşik". Gava bi xara xwe li 

çend kaban bixe û biqelibîne, ew kab dibin ên wî. 

 2.9.3. Pînebûk 

 Vî cureyî 5 kes dilîzin. Her yek 2 heb kabên xwe datînin ortê, dike 10 kab. Ji wan yek 

kaban temamî dike destê xwe, li hev dixe, dixe û davêje erdê. Kaba ku şak/tîk tê û alîyê wî yê 

niqil bi jor ve ye, dibe "mîr", ya ku bi ser piştê dikeve dibe "ker", ya ku bi deverû tê dibe 

"sofî" û ya ku şak/tîk tê lê ser qûnê (alîyê felqe) tê jî dibe "diz". Mîr, kabên ku ker hatine 

digire; sofî jî kabên ku di şiklê diz da hatine, digre.  

 2.10. Xar  

           Vê lîstikê zarokên lawîn dilîzin. Li meydanek rast xaran dudo dudo, sisê sisê li ser 

xêzekê rêz dikin. Mîtroyek navber didinê û xarên dinê jî dîsa eynî şiklî rêz dikin.  

 Lîstikvan xara xwe digire û davêje rêzê. Ek ji alîyê rastê li xara ewil bixe, xar bi 

temamî dibin ê wî. Ji alîyê çepê li xaran bixe, li çend heba bixe ewqas dibin ê wî. 

 Awayê lîstika xaran ê dinê jî wiha ye: Lîstikvan li ser xêzekê xarên xwe bi temamî rêz 

dikin. Çalek ji xêzê dûr dikolin. Lîstikvanê ewil li xarên di rêzê da ye dixe ku bixe çalê. Ek 

karibe bixe çalê, xarên ku kiribe çalê dibin ên wî. Nikaribe bixe çalê, dor tê hevalê dinê. Vîya 

bi vî halî dewam dike. 

 2.11. Sêgav 

 Zarokên lawîn û ên qîzîn lê ne bi hev ra, cihê cihê dilîzin. Zarok di meydanek fireh da, 

dema li ji bona şivantî, gavantîyê yan jî pincarçinînê diçin çolê, li wê derê dilîzin. Ji bo lîstikê 

tu alav nînin. 

 Zarok dikevin dorê û xwe diceribînin ka dê kî xwe ji yên din zêdetir çit bike. Lîstikvan 

hinekî xwe bi paş ve dikişîne û paşê baz dide û dibêje  yek, dudo, sisê û nigên xwe ji hev 

vedike û xwe çit dike. Kî pir dirêj çit bike, ew bi ser dikeve. 

        Ev lîstik bi her awayê xwe ve dişibe sporek atletîzmê ya çitkirina sêgavî (üç adım 

atlama), an ev lîstika zarokan, cureyekî vê sporê ye ku koka wê heta lîstikên olîmpîyatan diçe.   

 2.12. Çitê 

 Ev lîstik jî weka sêgavê di meydanek fireh da û bi dorê tê lîstin.Lîstikvanên wê jî him 

zarokên lawîn him jî ên qîzîn in. Zarok dema diçin ber berxan, golikan, yan jî zarokên qîzîn 

diçin çolê pincarê, li derek fireh dilîzin.  

 Lîstika çitê, tenê ji yek alîyê ve ji sêgavê cuda ye: Lîstikvan xwe amade dikin, baz 

didin tên, lê tenê carekê çit dikin. Yanî di çitkirinê da lingê wan dikeve ser xêzekê û paşê her 

du nigên xwe dikin cot û heta ji wan tê bi carekê da xwe diavêjin pêş. Kî pir çit bike, ew bi ser 

dikeve. Ev lîstik jî şiklekî cureya atletîzma çitkirina dirêj (uzun atlama) e û ew jî dîsa lîstikek 

olîmpîyatan e.  

 2.13. Şeytanok 

 Lîstika law û qîzan e. Li biharan an di hewayên xweş da li derve tê lîstinê. Keresteyên  

wê tehtek û şeş kevir in. Kevirên zarokan ji bo ji hev kişif bibin ji du rengan tên hilbijartin. 

Paşê li ser tehtekî pehn/firşekî şiklê şeytanokê tê xêzkirin. Pêşî bi tenî an kevirekî spî li ser 

teht, şiklê çargoşeyek tê xêzkirin. Tam di orteya vê çargoşeyê da bi tîkan eû kemberî du xêzên 

din tê kişandin. Bi vî awayî ji şeş alîyan ve "sê-rêz"ek çêdibe16 û kevirê lîstinê amade dibe. 

 Li gor dorê ji lîstikvanan yek kevirê pêşîn datîne, yê din li miqabilê wî yê xwe datîne. 

Armanca lîstikvanê pêşîn ew e ku hêj ji serî da kevirên xwe bike sê rêz, yanî "terêz" û 

armanca yê duyem jî ew e jê ra astengî derxe an bi hemleyên xwe nehêle ku terêzê bike. Ji vê 

yekê jî dixuye lîstikvanê ku cara pêşîn dest bi kevirdanînê dike xwedîyê avantajek mezin e. 

                                                           
16 Jixwe hinek deveran navê vê lîstikê "sêrêz" e.  

Yê din jî her li ber xwe dide ku avantaja wî/wê têk bibe û paşê serî jê bistîne. Her terêzek, qal 

û pûanek e. Kî pênc qalan bixe ser yê/ya din, bi ser dikeve.  

 2.14. Neh Kevir 

 Hem bi law û hem jî bi qîzan tê lîstine. Alavên wê 9 kevirên pehn ê gulover û çapetek 

ji gogê ye. Kevirê ku herî binî tê danîn, yê herî mezin e. Ê dinê her çiqas bi jor ve derin 

piçûktir dibin. Weka pîramîtekî an minareyekî keviran înşa dikin. Bi 6, carina jî bi 10 kesan tê 

lîstin. Ek 6 mirov bin, dibin du kom û 3 hep xwe didin alîyek, her 3 dinê jî xwe didin alîyê 

dinê.  

 Xêzek gulover a dor 2 mîtro tê xêzkirin, keviran tam li orta xêzê datînin ser hev. Ji 

lîstikvanan yek heta 20an dijmire. 20 li kê bikeve dibe maka wî û dere ber keviran nobetê 

digire. Divê ew ji xêza gulover dernekeve. Hevalên ji alîyên/koma dinê jî goga ji çapûtan 

çêkirine digirin destê xwe û derin hêla (kozê) xwe. Hêl/koz ji xêza gulover, ji kevirên li ser 

hev hatine danîn, 5 mîtro dûr e.  Lîstikvanê alîyê/koma dinê ji hêla xwe gogê davêje keviran. 

Ek nikaribe lê bixe, hevalê wî yê dinê  davêjê, ew jî nikaribe hevalê wî yê dinê davêjê. Ew jî 

bavêje keviran û lê bixe, keviran xera bike, hevalê li ber keviran, ew ê maka wî ye gogê ji dûr 

ve davêje û zû bi zû keviran dide ser hev. Hevalên wî alî, ê koma dinê jî baz didin gogê bigire 

û ji hevalê xwe yê li keviran xistî ra bavêje. Dema gogê davêje, hevalên wî alî, ê koma dinê jî 

xwe çit dikin ku li hewayê li gogê  bixin, bavêjin alîyekî dinê yan jî ew gogê ji xwe ra bigirin 

û bavêjin keviran. Dema gogê bigirin û bavêjin keviran, ek karibin keviran xera bikin maka 

hevalên wan dewam dike. Lê hevalê ku li hêla xwe ye karibe gogê bigire îdor davêje li pişta 

hevalên wê komê bixe. Yan jî dîsa davêje ser keviran ku wan xera bike. Ew ê maka wî ye jî di 

nav guloverê da li ber keviran disekine, nobedarîya keviran dike. Heta ku gogê karibe bigire û 

bavêje pişta yek ji hevalên wê komê. Dema gogê li pişta hevalê wê komê bixe îdor dibe dora 

maka hevalên din. Lê divê dema gogê bavêje, hevalên wê komê ne di hêla xwe da be. Kî di 

hêla/koza xwe da be, kesek nikare bi gogê lê bixe. Yan jî hevalên wî karibin dema gogê 

bavêjin keviran xera bikin, wê demê dibe maka koma dinê. Lîstik heta êvarê bi vî halî dewam 

dike. 

 2.15. Pênc(k)ok 

 Bêtir lîstika qîzan e, lê law jî dikarin bilîzin. Di malan da law û qîz an ferdên din bi 

hev ra dilîzin. Bi pênc kevirên gulover, bi mezinîya xwe weka gilîya tirîyan tê lîstin. Herî kêm 

bi du kesan tê lîstin, carina hejmar heta 4 kesan diçe.  

 Dora kê be keviran giştikan dike nav çenga xwe û davêje erdê. Ji  nav keviran yekî 

hildibijêre digire davêje hewayê. Ji yekê dest pê dike û heta pêncan tê. Her carê gava ku 

keviran li gor usûl û qaîdeyê ji erdê radike û derbasî astek din dibe, divê keviran neêxîne erdê. 

Kî bixe, dora wî dişewite. Piştî hejmara kevirê pêncan, lîstikvan destê xwe yê çepê, bêçîya 

xwe ya girikê dide alîyekî, her çar bêçîyên dinê jî dide alîyê dinê, pirek piçûk ji destê xwe 

çêdike. Paşê keviran temamî davêje pêşîya destê xwe û ji lîstikvanê dinê dipirse; hela kalikê 

wê/wî kîjan kevir e? Lîstik bi hilbijartina kalikê hevala/hevalê wê/wî dewam dike. Kevirekî 

digire destê xwe û wî kevirî davêje jor û kevirên dinê jî di wê demê da di binê pira ji destê 

xwe çêkirî ra davêje alîyê dinê. Dema ev ast jî diqede dor tê ser ya herî girîng. Ji ber ku 

lîstikvan dê her pênc keviran bixe keva destê xwe û hilavêje û li ser pişta destê xwe bide 

sekinandinê. Ek her pêncan jî bide sekinandinê û paşê cardin biavêje hewa û wan tevan bi 

çenga xwe bigre, pênc qalên/pûanên wî çêdibin û heta wek mikafat carek din jî mafê wî 

çêdibe ku cardin heman hereketê bike. Di ya duyem da ek cardin pêncan girt, mafekî din jî 

digre, ger di ya din da vê carê 4 an 3 an jî 2 keviran girt, li gor hejmara wan keviran qalên wî 

çêdibin. Di lîstika pên(k)okê da asta herî muhîm ev e û li gor hunera lîstikvan pûanên wî zêde 

dibin. Lîstik bi vî awayî didome heta ku qal û pûanên herî zêde kî bigire. 

 2.16. Qamçî 

 Di dawetan da mêrên mezin dilîzin. Bi werîsan tê lîstin. Ji lîstikvanan her yek werîsên 

xwe heta ku weka qamçîyek bişide ba didin. 15 heb xwe didin alîyekî, 15 heb jî xwe didin 

alîyê dinê û hev dewetî ortê dikin. Kî biçe ortê bi van werîsan li hev dixin. Paşê dibêjin; 'here, 

here, here'. Dema kîjan lîstikvan biçe ortê, ê dinê werîs davêje ber nigê wî û wî diêxîne. Ew jî 

dibe qalek û ji ê dinê diçe. Paşê jî yekî dinê tê dikeve şêna ê ji lîstikê derketî. Lîstik bi vî  

hewayî dewam dike. Du kes jî ji bo di lîstikê da pevçûn mezin nebe xêrdaşî 

(xêrxwazî)/navbeyçîtî dikin û lîstikvanên pev çinîne li hev tînin.  

 Ev lîstik weka adet û şahînetekê bi navê Festîwala Qamçîyê didome. Bêtir ji alîyê 

xortên 18 salî ve tê lîstinê. Ji bo berekata hasadê 15ê Gulanê dest pê dike heta 25 Gulanê 

didome. Ji her temenî insanên vê herêmê jî di wexta festîwalê da tên temaşekirina vê lîstikê.17   

 2.17. Kose 

 Di şevên sersalan da xortên gundî dilîzin. Ew tên li ber derîyan digerin, li derîyê malan 

dixin. Ew sê xortên cilên kevin li wan in, ser rû û çavên xwe bi tenîyê reş kirine. Ji wan yek jî 

                                                           
17 Derbarê vê festîwalê da di vîdyoyên cuda cuda da dîmen ji lîstika qamçîyê hene. 

fistanê jinan li xwe dike, xwe dike bûk. Dema derî vedibe bi lîstika taybetîya wê şevê, 

direqisin û manîyan dixwînin. Bêtir ev manîya ha heye:  

   Serê salê  

  Binê salê 

  Xweda kurkî bide vê malê 

 Carina li gor atmosfera sersalê, bi henekî mêrê malê, bêtamîyê dike, dest davêje bûkê, 

herdu xortên bi bûkê ra jî bi henekan lê dixin. Xwedîyên malê jî weka dîyarî bastîx, kesme, 

helawê didin wan.  Ew jî diçin derekî gund rûdinin û bi hev ra dixwin. 

 2.18. Kevkanî/Berkanîk 

 Lîstika lawan e. Jê ra bi navê kevkanî an berkanîk alavek lazim e. Ev alav ji çapûtek 

mezin ê saxlem tê çêkirin. Çapût sê çar qat tevdibe lê orta wê divê sitûr, qiraxên wê jî zirav 

be. Piştî tevkirinê  ew bi doralî tê dirûtin. Benekî wak werîsekî saxlem, bi her du alîyan ve ku 

nêzîkî 50-60 santîm e, pêve tê dirûtin, yan jî pê ve tê girêdan. 

 Gava berkanîk amade dibe, zarok beçîya xwe ya ortê dike wî ciyê hatî girêdan û benê 

dinê jî bi bêçîya girikê û bêçîya îşaretê ve hişka girê dide. Kevirekî dike nav vî çapûtî û ser 

serê xwe ra li ba dike, digerîne, digerîne û bi qûwdeta xwe davêje heta ku dûr here. Kevirê kê 

pir dûr bikeve, ew ser dikeve. 

        Ev lîstik jî dişibe avêtina gulle an çakûc. Bi rastî jî ev her du lîstik (gülle atma, çekiç 

atma) pir dişibin berkanîka zarokên kurdan an berkanîk pir dişibe van her du lîstikên 

olîmpîyadan. Ji ber ku di gulleavêtin û çakûcavêtinê da jî eynî hereket heye. Werzîşkar bi 

quweta xwe gulle û çakûc diavêjin noqteya herî dûr. Di berkanîkê da jî armanc ew e ku zarok 

kevirê xwe bi avêjî cihê herî dûr.  

 2.19. Qoqla 

  Bi çar, pênc, şeş carina jî bi hijmarên zêde tê lîstin. Bêtir lîstika lawan e. Lîstikvan 

pêşî di nav xwe da heta bîstan dijmêrin. Bîst lê kê bikeve ew dibe qoqla.  

 Lîstikvanê ku bûye qoqla her du destê xwe weka hespên bi paytonan ve hatî girêdan, 

didin kêlekên çavên xwe. Hevalên dinê jî di rêzekê da didin li pê wî. Ji wanên ku li pê rêz 

bûne yek bêçîya xwe hêdîka di pişta wî ra dike û jê dipirsin ew kî ye. Ek yê qoqla rast 

bizanibe ew bêçîya kî ye, ji makê derdikeve, yê din dikeve şêna wî. Na ek nizanibe, ev cezayê 

rêveçûna çavgirtî û acizkirina tilîyê didome.18 

 2.20. Kevirê Quwetê 

 Lîstik di meydanek fireh da tê lîstin. Lîstivan bi dore, dora kê bê, ew kevirê xwe bi 

quwetê diavêje. Kî kevirê xwe pir dûr biavêje ew bi ser dikeve. Ev lîstik jî pir dişibe gulle 

atmayê. 

    2.21. Kevirê Şûşkirî 

 Çend lîstikvan diçin ber avê û her yek gora xwe kevirek pehn û biçûk digire û xwe 

hinekî xwar dike û bi hunera xwe kevir ser avê xûş dike. Kî herî zêde kevirê xwe xuş bike ew 

bi ser dikeve. Hinek deveran (weka Xerzan) jê ra dibêjin 'kevirê pîrê'. Kî bikaribe li ser rûyê 

avê kevirê xwe derbasî wî alîyê çem bike, dibêje; "min pîrika xwe xelas kir.". Yê ku nikaribe 

jî jê ra dibêjin "pîrika te xeniqî".  

 2.22. Hêkla Mêkla 

 Herî kêm bi du lîstikvanan tê lîstin. Zarokên qîzîn û ên lawîn, carna bi hev ra carna 

cîhê dilîzin. Cîyê lîstikê ne ew qas girîng e, bi piranî di hundirê malan da tê lîstin. 

           Lîstikvan li ber hev, rû bi rû li erdê rûdinin. Her du lingên xwe didin ber hev û her du 

destên xwe jî datînin ber lingên xwe. Ji lîstikvanan yek bi rêzê bêçîya xwe pêşî datîne ser 

destekî yan lingekî û paşê bi dore bi hijmar dibêje: 

   hêkla 

  mêkla 

  çelim  

  çêkla 

  aro 

  vingo 
                                                           
18 Hinek deverên weka Silopî û Mêrdînê, ji vê lîstikê ra "Kerikê Kerajo" tê gotin. Di vê lîstikê da yê ku tilîya 

xwe dibe pişta wî jê dipirse: "Kerikê Kerajo, kî te diajo?" Ek ew ê ku dibe mak, xwedîyê bêçîyê nas bike, ji 

makê xelas dibe na ek dernexe weka ceza heta mesafeyekê qebûl dike ku yek li pişta wî siwar bibe. Bnr.               

Agît Başak, Analîzek Fonksîyonel Derbarê Lîstikên Gelêrî yên Herêma Sîlopîyayê de, Teza Mastirê ya 

çapnebûyî, 2019, r. 44; Abdulselam Ay, Li Herêma Mêrdînê Lîstikên Zarokan, Projeya Mastira Bêtez, 2017, r. 

19. 

  pîr qulingo 

  hestîyê kewê 

  li ber hewê 

  kew firî  

  çav spî 

  bîst li vî " 

          Di dawîya her hijmarê da bîst li çi ketibe, yan lingek yan jî destek ji wê çemberê 

derdikeve, azad dibe. Dema dest û lingên lîstikvanan xelas dibe kî li dawîyê mabe ew di orta 

lîstikvanan da bi devûrû çokên xwe û serê xwe datîne ser erdê. Bi herdu destên xwe serê xwe 

digire. Lîstikvanên dinê destên xwe li ser pişta wî datînin ser hev û jê dipirsin: 

 Hela destê kê li ser e, ê kê di binî da ye?  

 Ek yê mak rast bizane, xelas dibe û lîstik dewam dike. Nizanibe bi quwet bi hev ra li 

pişta wî/wê dixin. Dîsa destên xwe diguherînin û dîsa jê dipirsin. Heta zanibe vîya bi vî halî  

dewam dike. Heta lîstikvan ji lîstikê têr dibin lîstik tê lîstin. 

         2.23. Kerê Dirêj 

            Vê lîstikê piranî zarokên lawîn dilîzin. Cîyê vê lîstikê sikak an meydanek e. Lê li 

gundê Eyintirtê li gor çavkanîya min19 zarokên qîzîn jî dema ku çûne çolê an li nav gund li 

cîyê xewle vîya lîstine.  

 Di lîstikê da hakemek û 8 zarok hene. Zarok bi serkêşîya du kesan dibin du kom û her 

komek j 4 kesan pêk tê. Piştî makhijmartinê, dibe maka komekê. Hakem ji bo rêvebirina 

lîstikê û pêşîlêgirtina hîleyan heye. Ew pişta xwe dide dîwarekî an darekê. Ji koma makî yek 

tê xwe xwar dike û serê xwe dixe nav çîpa wî û bi hişka derdu lingê hakem digire. Hevalên wî 

yên din jî li pey vî kesî rêz dibin û kerê dirêj pêk tê. Zarokên koma din jî bi dore direvin tên û 

xwe davêjin ser pişta wan, li kerê dirêj siwar dibin. Di siwarbûnê da divê nekevin û lingê wan 

li erdê nekeve. Gava tev siwar dibin, îcar serkêşê koma siwaran bi dengekî bilind dibêje "Cot 

an kit?" Di vê gavê da tilîyên wî yek an dudu ne û hakem jî şahidîya wê ya dike. Ji koma 

makê ewê di dawîya kerê bersiv dide dibêje "Cot" an jî "Kit". Ger weka wî derkeve  îdor dibe 

maka yên din û eynî awayî yên din li pişta wan siwar dibin. Nexêr ger lê dernexe, rewşa 

koman bi eynî usûlê dewam dike. Armanc ew e kîjan kom zêdetir li pişta yên din siwar bibe. 

                                                           
19 Kewser Çaçan. 

Ji ber ku yên siwar dibin kêf ji vê yekê digirin û yên ku maka wan e jî cefaya vê kêfê 

dikişînin.  

 2.24. Benê Dest 

            Him zarokên qîzîn him jî ên lawîn carna bi hev ra carna jî xwe bi xwe dilîzin. Mekan 

ne girîng e lê piranî di şevên zivistanê da li malê, li ber tîhna soba odê da tê lîstin. Carna dê û 

bavê zarokan jî dikevin nav vê lîstikê. 

            Benek rêsîn, dor mîtroyek dirêj, ji her du serî da bi hev ve tê girêdan. Lîstikvanê/a ewil 

her du destên xwe dike nav ben û ji hev vedike. Berê ben li destekî xwe gor nîzamê digerîne, 

destê dinê jî weka destê berê dike. Bêçîyên xwe yên ortê yên her du destan di bin ben ra dike 

û ben ber alîyê destê dinê ve dikişîne. Vîya dora ewil a lîstikê ye. Piştra bêçîyên qilîçanê, yên 

şehadet û mezin jî li gor şiklê bên tên bikaranîn. Di her dorê da şiklê ben diguhere.20 Heta ku 

yek xwe şaş bike an nikaribe li gor usûlê bên ji destê yê/ya din bigire ser destê xwe, lîstik 

didome. Yê/ya ku li gor usûlê ben ji destê yê/ya din negire, têk diçe. 

 

 

 

 

 

 

 

 

 

 

 

                                                           
20 Hinek deverên Serhed (Wan), Xerzanê (Şêrwan) û Şirnexê (Silopî) navê vê lîstikê "devêgur", "devgur" an 
"devêgurî" ye. Li alîyê Şêrwanê gava ben şiklek derdikeve navek li wî figûrî dikin, weka zemzîlk (dergûş), berr, 
tevn, qilîçan, devêgur. Jixwe devêgur navê xwe daye lîstikê jî. 

ENCAM 

  

        Lîstikên zarokan ji alîyên beden û ruhê wan ve gelek muhîm in. Ew li ser hereketên 

psîko-motor ên zarokan jî tesîrek baş çêdikin. Ev lîstik enerjîya zêde ya zarokan vala dikin. Lê 

di merkeza lîstikên zarokan da zewq heye, xweşderbaskirina wextê vala heye. Zarok di kêlîya 

lîstikê da xwe azad hîs dikin, lewma bi saetan li kuçe û kolanan an li kuncekî malê wextê xwe 

pê derbas dikin. 

 Lîstikên gundên Eyintirt û Embarê jî kêmzêde xwedîyê erk û fonksîyonên jorîn in. 

Hinek jê listikên xas ên zarokên lawîn in, hinek jê yên zarokên qîzîn in û hinek jî têkel 

(karma) in. Zarok di lîstina wan da xwe, hevalên xwe û derdora xwe nas dikin. Çavkanîyên ku 

me ji wan 24 lîstikên zarokan berhev kirin, di nav hevpeyvîna rûbirû da ev yek teslîm dikirin. 

Li gor wan lîstikên wan ên ku li derve û tebîetê derbas dibû, ji yên zarokên îroyîn xweştir û 

rengîntir bûn. Zarokên îro wextê xwe bi lîstikên teknolojîk derbas dikin û di mal da hepsî 

dimînin. Bi rîya lîstikan sosyal nabin û weka yên folklorîk, reqabet, piştgirî, qîmeta xebata 

kolektîf nizanin û marîfetên xwe yên maddî û manewî jî keşif nakin. 

 Îro bi pêşketina teknolojîyê, valabûna gundan û tesîra televîzyon û înternetê ra, lîstikên 

weka gog, kerê dirêj, benê dest, kabê, xar, birr, lehpê, çitê, pênckok hwd. mixabin tên 

jibîrkirin û ev lîstik dibin mijara xebatên berhevkirina keresteyên folklorîk. Ewên ku bi 

awayekî aktîf van lîstikan dilîstin, îro kesên navsere ne. Di nav zarokên 5-17 salî yên herdu 

gundan da ev lîstik zêde nayin zanîn û yên ku wan dilizîn jî gelek kêm in. Yanî ewên ku van 

lîstikan neqil dikin, di eslê xwe da, lîstikên dema xwe ya zaroktîyê neqil dikin. Lêbelê ev rewş 

ne xasê kurdan e, li her derê dinyayê kêmzêde wisa ye. Dîsa jî girîngîya van lîstikên ha, 

carbicar ji bo warên pedagojî, sosyolojî û psîkolojîyê tê rojevê û ev warên ha di nav hewlekê 

da ne ka çawa van lîstikan ji bo başîya zarokan biemilînin.  

